
 � Heç səhərin gözü açılmamış Qazaxda olmusunuzmu? 
Mən olmuşam, onun park və xiyabanlarını, hətta bir kibrit 
çöpünün də yerdə görünmədiyi tər-təmiz küçələrini, meydanlarını 
gəzmişəm. İnanın bu, bir başqa aləmdir. Şəhərə necə böyük  
nəzarət var! Bunları səhərin alatoranlığında necə çatdırırlar, 
adam məəttəl qalır. Quşların səsi parkın yanından ara-sıra keçən 
maşınların səsinə qarışır və getdikcə azalır. Adamlar iki-bir, 
üç-bir parka gəlir, bəzisi rahat skamyalarda əyləşib söhbət edir, 
bəzisi gəzməyə üstünlük verir,  başqa birisi səhəri yaxınlıqdakı 
çayxanada bir stəkan pürrəngi çay içməklə açır...

Bura qazaxlıların daha çox sev-
diyi “Fəxri qazaxlılar” parkıdır. Son 
bir ildə öz görkəmini, demək olar ki, 
tamamilə dəyişib. Parkda aparılan 
yenidənqurma işləri, xüsusilə fəvvarə 
kompleksinin əsaslı təmiri, yeni 
işıqlandırma sisteminin quraşdırıl-
ması, təzə oturacaqların qoyulması, 
dekorativ ağacların və gül kollarının 
əkilməsi, çəmənliklərin salınması 
parkı daha da əsrarəngiz edib, ora 
gələnlərin sayını birə-beş artırıb. 
Qazaxdakı abidələrin əksəriyyəti 
şəhərin mərkəzində yerləşən bu park-
dadır . Burada görkəmli Azərbaycan 
şairləri Vaqif, Vidadi, Səməd 
Vurğunun heykəlləri ilə yanaşı, 
Qazax torpağının yetirmələri olan 
dünya şöhrətli şəxsiyyətlərin – ilk 
azərbaycanlı hərbi təyyarəçi Fərrux 
ağa Qayıbovun, ilk artilleriya gene-
ralı Əlağa Şıxlınskinin, ilk topoqra-
fiya generalı İbrahim ağa Vəkilovun, 
İtaliyanın Milli Qəhrəmanı Tahir İsa-

yevin, Azərbaycanın Xalq yazıçıları 
Mehdi Hüseynin, İsmayıl Şıxlının, 
Yusif Səmədoğlunun, Azərbaycanın 
Xalq şairləri Osman Sarıvəllinin, 
Mirvarid Dilbazinin, Zaqafqaziyada 

ilk pedaqoji elmlər doktoru, profes-
sor, Əməkdar elm xadimi Əhməd 
Seyidovun, görkəmli saz ustadı 
Ədalət Nəsibovun, akademik Teymur 
Bünyadovun büstləri  yer alıb…

Skamyada əyləşib ətrafı seyr edən 
ağsaqqal bir kişiyə yaxınlaşıb tanış 
oluruq. Əli ilə parkın o biri başını 
göstərərək deyir ki, onun arxasındakı 
binada olur və hər səhər-axşam bura 
gəlir, istirahət edir. Parkda yaradılmış 
şəraitdən razılığını bildirir və deyir 
ki, adamlar rayon rəhbərinin bura 
xüsusi diqqət göstərməsini yüksək 
qiymətləndirirlər:

– Mənim artıq 75 yaşım var, deyə 
Aslan Rəhimov söhbətin mövzusunu 
bütövlükdə son vaxtlar Qazaxda apa-
rılan geniş abadlıq-quruculuq işlərinə 
gətirib çıxarır. – İkinci qrup Qarabağ 
müharibəsi əliliyəm. Amma rayonda 
qısa vaxt ərzində bu qədər dəyişiklik 
olduğunu heç vaxt görməmişəm.
Sağ olsun Rəcəb müəllimi, bir də 
görürsən iki gündən, üç gündən bir, 
təsərrüfat rəhbərləri də yanında gəldi 
parka. Adamlarla söhbət edir, onların 
fikirlərini öyrənir, problemləri ilə 
maraqlanır. Düzü çox razıyıq. Ma-
raqlıdır ki, icra hakimiyyətinin digər 
işçiləri, təsərrüfat rəhbərləri başçının 
iş üslubunu, tələbkarlıq, nəzarət, zövq 
prinsiplərini artıq bilirlər.

Parkda gəzişən rayon sakini 
Nazim Cəfərov da özünü həvəslə 
təqdim edir:

– Həyatım boyu yalan, nəyinsə 
xətrinə danışan olmamışam. Heç sizi 
də tanımıram və bilmirəm ki, nəyə 
görə soruşursunuz. Amma Rəcəb 
Babaşov əsl xalqın adamıdır, biz 
deyən başçıdır. Buna görə cənab 
Prezidentimizə minnətdarıq.Bax mən 
bura gələndə, sanki dünyanı mənə 

bağışlayırlar.Dərs qurtaran kimi 
uşaqlarımız da bura gəlir, əylənirlər. 
Keçin bir o tərəfə– Vaqiflə Vidadinin 
heykəlinin arxa tərəfindəki sahəyə, 
görün necə xeyirxah işlər görülür, 

şəhidlərimizin xatirəsi necə əziz 
tutulur!

Şəhər sakinin dediyi kimi, edirik 
və parkın yuxarı başından beş-on 
metr aşağı düşən kimi tamamilə başqa 
bir mənzərə ilə qarşılaşırsan. Bura 
Şəhidlər xiyabanı küçəsidir və torpaq-
larımızın azadlığı uğrunda canlarından 
keçənlərin xatirəsinə hörmət– izzətin 
yeni ehtiram nümunəsidir. Cümə 
məscidinin qarşısında abadlıq işləri ge-
dir, əraziyə tamet döşənir, bardür dü-
zülür, işıq sistemi quraşdırılır, səkilər 
salınır, yaşıllıqlar yaradılır. Şəhidlərin 
abidə kompleksi öz orijinallığına, xü-
susi kompazisiyasına görə diqqəti cəlb 
edir. Kümbəzlər, yanındakı tikililər 
sanki ümumi bir ansamblı tamamlayır. 
Tezliklə burada Qazaxdan olan 294 
şəhidin hər birinin şəkli əks olunmuş 
mərmər lövhələr də yer alacaqdır...

Yaz Günəşinin birdən-birə qızması 
adamı istər-istəməz, kölgəli yer axtar-
mağa məcbur edir. Belə yerlərin sayı 
isə son bir ildə, demək olar ki, hər ay 
artır. Rayonda yaşıllıqların artırılma-
sına xüsusi diqqət yetirilməsi Qazağı 
qısa vaxt ərzində park və xiyabanlar 
şəhərinə çevirib. Şəhərin girəcəyindəki 
Dədə Qorqud parkında olduq və  bura-
da da xeyli şəhər sakininin dincəlməsi 
diqqətimizdən yayınmadı.Əvvəllər 
burada diqqətdən kənarda qalmış 

Dədə Qorqud heykəl kompleksindən 
başqa gözə heç nə dəymirdi. Amma 
indi yaşıllıqlar, gül və çiçək kolları, 
skamyalar buranı da baxımlı edib, əsil 
istirahət guşəsinə çevirib.

Səməd Vurğun parkına da baş 
çəkdik. Burada artıq yenidənqurma 
işləri yekunlaşmış, təxminən 2 min 
kvadratmetr sahəyə yeni tamet 
döşənmiş, 120 metrə yaxın yeni 
bardürlər düzülmüş, yaşıllıqlar 
salınmış, yeni işıqlandırma sistemi 
quraşdırılmışdır.

Qazaxda yaşayış binalarının 
görkəminin tamamilə dəyişdirilməsi 
və burada əsaslı şəkildə yenidənqurma 
və təmir- tikinti işlərinin aparılması 
diqqətimizi cəlb etdi. Ölkə Preziden-
tinin sərəncamına əsasən, şəhərdə 24 
binada təmir- tikinti işlərinin aparılma-
sı nəzərdə tutulub. Lakin hazırda 39 

binada iş gedir. Artıq 19 binada işlər 
tam yekunlaşıb, 12 binada isə tezliklə 
başa çatdırılacaqdır. Yerdə qalan 8 
bina üçün materiallar alınmış və bu 
günlərdə işə başlanacaqdır. Yaşayış və 
inzibati binalarda inzibati binalarda 
aparılan işlər şəhərin simasını daha 
da gözəlləşdirəcəkdir. Heydər Əliyev 
prospekti boyu salınmış yaşıllıqlar, 
yeni səkilər, müasir işıqlandırma 

sistemi şəhəri tanınmaz dərəcədə 
gözəlləşdirib. 

Şəhərə, demək olar ki, bitişik olan 
Qarapapaq kəndinin girəcəyində sa-
lınmış “Təyyarə- abidə” kompleksinə 
də nəzər saldıq. Azərbaycanın ilk 
təyyarəçisi Fərrux ağa Qayıbovun 
xatirəsinə keçən ilin sentyabrında ucal-
dılmış kompleks Qazağın girəcəyinə 
xüsusi bir gözəllik qatır.

...Qazaxda görməli yerlər say-
sız- hesabsızdır və təbii ki, onların 
hamısına bir gündə baş çəkmək qeyri- 
mümkündür. Sadəcə bir yaz səhəri 
Qərb Qapımız Qazağın mərkəzinə ona 
görə səfər etdik ki, görək şəhər nə ilə 
nəfəs alır, adamların əhval- ruhiyyəsi 
necədir. Düzü, təəssüratımız çox 
yüksəkdir. Gördük ki, Qazax işıqlı 
bir yolun üstündədir. Onun sakinləri 
dövlət başçımızın göstərdiyi diqqət və 
qayğının bəhrəsini görürlər.

Hamlet QASIMOV, 
“Xalq qəzeti”nin 

bölgə müxbiri

Bir yaz səhəri Qazaxda...

FOTO-REPORTAJ

 � VI Muğam Televiziya müsabiqəsinin növbəti 
dinləmələri mayın 9-da Xəzər rayonunun Mərdəkan 
qəsəbəsində, mayın 11-də isə Abşeron rayonunun 
mərkəzində – Xırdalan şəhərində oldu. 

Bəri başdan deyim ki, hər 
iki məkanda gerçəkləşən bu 
möhtəşəm layihə tədbir iştirak-
çıları və qonaqlar tərəfindən 
rəğbətlə qarşılandı. Həftənin 
dinləmələri tarixi bir günə – 9 
May faşizm üzərində Qələbənin 
72-ci ildönümünə təsadüf 
etdiyindən müharibə veteranla-
rının bir qismi müsabiqəni canlı 
olaraq zaldan izləmək şansı 
qazanmışlar. Məlum olduğu 
kimi, Abşeron kəndlərində 
muğamı və qəzəli tarixən çox 
sevirlər. Bu yerlər özünün 
muğam və qəzəl biliciləri 
ilə daim seçilib. Azərbaycan 
dövlət müstəqilliyini bərpa 
etdikdən sonra milli -mənəvi 
dəyərlərimizin qorunması  və 
təbliği naminə ölkədə misli 
görünməmiş işlər görülür. 
Azərbaycan Respublikası-
nın Birinci vitse-prezidenti, 
UNESCO-nun və İSESCO-nun 
xoşməramlı səfiri Mehriban 
xanım Əliyevanın təşəbbüsü və 

şəxsi səyi ilə həyata keçirilən 
bütün layihələrlə yanaşı, 
mədəni həyatımızda böyük  
hadisəyə çevrilmiş muğam 
müsabiqəsi də hamı tərəfindən 
sevilir və alqışlanır. Adətən, 
müsabiqə dinləmələri başlan-
mazdan öncə tanınmış xanəndə 
və ifaçılar xatırlanır. Həmin 
gün belə ustad xanəndələrdən 
biri də Xalq artisti Hacıbaba 
Hüseynovun Teleradionun qızıl 
fondunda saxlanan bir lent 
yazısı ilə xatırlandı. Muğa-
matı və qəzəliyyatı həyatının 
mənası sayan ustad xanəndə 
Bakı mühitindən miras qalan 
ürfani melodiyaları, Şərq 
musiqisini və ədəbiyyatını, 
klassik Azərbaycan poeziyasını 
yaxşı mənimsəmişdi. Gənc 
xanəndələr bu dinləmələrdə 
Seyid Əzim Şirvani qəzəlləri 
üstündə muğamları ifa etmişlər. 
Birinci onluğa daxil olan 
Məftun Məmmədovun oxuduğu 
“Segah”, Nurlan Namazovun 

“Cahargah”, Səma Sultano-
vanın “Qatar”, Valid Abdul-
layevin “Mahur” və Rəvanə 
Əmiraslanlının  “Segah” mu-
ğamlarını  tamaşaçılar sürəkli 
alqışlarla qarşıladılar.

İkinci onluğun dinləmələri  
mayın 11-də Xırdalan şəhərinin 
Heydər Əliyev Mərkəzində 
oldu. Son dərəcə müasir üslubda 
tikilən, öz gözəlliyi ilə göz oxşa-
yan Heydər Əliyev Mərkəzində 
bir gün öncə –  mayın 10-da 
ölkəmizin hər yerində olduğu 
kimi, ümumilli liderimizin 
Heydər Əliyevin anadan olması-
nın 94-cü ildönümünü Abşeron 
camaatı böyük ruh yüksəkliyi 
və coşqu ilə qeyd etmişdi. Eyni 
şövqü və məhəbbəti muğam 

sənətimizə də olduğunu görüncə 
qəlbim iftixar hissi ilə döyündü.  
Demək layihə təşkilatçılarının 
əməyi hədər getməyib. Nə 
qədər ki, muğam sənətimizə 
dövlətimiz tərəfindən diqqət 
və qayğı göstəriləcək bir o 
qədər də ulu muğam dünya-
mız, incəsənətimiz inkişaf 
edib təşəkkül tapacaq. Bu dəfə 
dinləməyə başlanmazdan öncə 
Xalq artisti Tələt Qasımov 
xatırlandı. 

Ötən doqquz həftənin 
nəticələri göstərdi ki, müsabiqə 
iştirakçıları sənətdə bir az da 
püxtələşmiş, muğam dünya-
mıza daha  dərindən bələd 
olmuşlar. Bu fikirləri açıq-
layan Televiziya müsabiqəsi 
layihəsinin icraçısı, Əməkdar 
incəsənət xadimi Nadir Axun-
dov gənc xanəndələrin uğurlu  
çıxışlarını qeyd etməklə yanaşı, 
öz iradlarını da açıqladı. 

Yalnız tənqiddən nəticə çı-
xara bilənlər, öz üzərində daim 

çalışanlar, müsabiqənin gələcək 
dinləmələrində şans qazanmış 
olacaqlar.  Artıq müsabiqənin 
çoxu gedib, azı qalıb.  Lakin bu 
azlığın içərisində müsabiqənin 
ən çətin məqamları qalıb. Bu 
günün reallığı ilə ayaqlaşa 
bilməyənlər sabahın daha 
çətin sınaqlarına davam gətirə 
bilməyəcəklər,–deyə ustad 
xanəndə, Xalq artisti Əlibaba 
Məmmədov bu fikirləri bir daha 
gənc xanəndələrin nəzərinə 
çatdırdı. 

Taleh Hüseynli, Nüşabə 
Kərimova, Türkan Orucova, 
Almaxanım Əhmədli və Pərviz 
Qasımov öz ifaları ilə münsiflər 
tərəfindən yüksək qiymət 
aldılar. Müsabiqənin şərtinə 

görə ən az bal toplamış iştirakçı 
iştirakını dayandırmalı olur. 
Bu həftə  Nüşabə Kərimova 
və Mirəli Sarızadə müsabiqəni 
dayandırdılar. 

Rafiq SALMANOV, 
“Xalq qəzeti”

ISESCO-nun baş direktoru: Bakı Ali Neft Məktəbi 
regionun ən nüfuzlu universitetlərindəndir

 � BANM-in mətbuat xidmətindən bildirildiyinə 
görə, İslam Təhsil, Elm və Mədəniyyət Təşkilatının 
(ISESCO) baş direktoru, İslam Dünyası Universitetləri 
Federasiyasının (FUIW) prezidenti Əbdüləziz bin 
Osman əl-Tuveycri Bakı Ali Neft Məktəbinin yeni 
açılmış kampusunun qonağı olduğu zaman Bakı 
Ali Neft Məktəbinin artıq regionun ən nüfuzlu 
universitetlərindən biri kimi tanındığını vurğulayıb.

ISESCO-nun baş direk-
toru deyib: “Prezident İlham 
Əliyevin iştirakı ilə kampusun 
açılışından sonra BANM-in 
ilk qonağı olmaq mənim üçün 
böyük şərəfdir. Dövlət başçısı 
ilə görüş zamanı mən onu dünya 
standartlarına cavab verən mü-
asir təhsil müəssisəsinin açılışı 
münasibətilə təbrik etdim. Bu 
gün mən BANM-in kollektivini 
belə gözəl kampusa malik olma-
ğı münasibətilə təbrik edirəm. 

Əminəm ki, yeni açılan tələbə 
şəhərciyi BANM-ə dünyanın 
hər yerindən tələbə, müəllim və 
elm adamlarını dəvət etməyə 
imkan verəcək”.

Əbdüləziz bin Osman 
əl-Tuveycri hazırda Bakının 
dünya ictimaiyyətinin diqqət 
mərkəzində olduğunu vurğu-
layıb. O deyib: “Azərbaycan 
bütün dünya üçün uğur modeli 
nümunəsinə çevrilməkdədir. 
Şahidi olduğum bu böyük 

dəyişiklikləri, heyrətamiz 
nailiyyətləri və son on ildəki in-
kişaf tempini analoqu olmayan 
və qeyri-adi uğurlar adlandır-
maq olar. Azərbaycanın qısa 
müddətdə qazandığı nailiyyətlər 
bir möcüzədir və BANM-in 
əməkdaşları, tələbələri bununla 
fəxr edə bilərlər. Bu gün Bakı 
Ali Neft Məktəbi regionun ən 
nüfuzlu universitetlərindəndir. 

Bu ali məktəbin kollektivinə 
dana böyük uğurlar arzulayır 
və ümid edirəm ki, ISESCO və 
İslam Dünyası Universitetləri 
Federasiyası gələcəkdə də 
BANM-lə sıx əməkdaşlığı in-
kişaf etdirəcək. Əminliklə deyə 
bilərəm ki, BANM yalnız təhsil 
müəssisəsi olmayacaq, hətta 
yaxın gələcəkdə beynəlxalq 
bilik və təcrübə mübadiləsi 
üçün forum, genişmiqyaslı elmi 
tədqiqatlar üçün mərkəz olmaq 
imkanlarını reallaşdıracaq. İslam 
Dünyası Universitetləri Fede-
rasiyasının neft sektoruna həsr 
olunmuş növbəti beynəlxalq 
konfransını BANM-in yeni 
kampusunda keçirəcəyimizlə 
bağlı rektor Elmar Qasımovla 
razılığa gəlmişik”.

Vaqif BAYRAMOV, 
“Xalq qəzeti”

Cənub bölgəsinin 
128 yazarından seçmələr bir kitabda

 � Azərbaycan Respublikasının Prezidenti 
yanında Qeyri-Hökumət Təşkilatlarına Dövlət Dəstəyi 
Şurasının maliyyə dəstəyi ilə Astara rayonunun 
Şiyəkəran kənd tam orta məktəbində keçirilən 
konfransda “Azərbaycan-ümumi evimiz, doğma 
Vətənimizdir” mövzusunda müzakirələr aparılıb.

Tədbirdə layihənin 
rəhbəri, yazıçı-publisist Hacı 
Nərimanoğlunun mövzu ilə 
bağlı məruzəsi dinlənilib.

“Zəngəzur” Cəmiyyətləri 
İctimai Birliyinin “Etnik qruplar 
arasında azərbaycançılıq ide-
ologiyasının təbliği və mədəni 
müxtəlifliyin inkişafına dəstək” 
layihəsinə uyğun olaraq təşkil 
edilən tədbirdə ölkəmizin 
cənub regionunda doğulub 

ədəbi yaradıcılıqla məşğul olan, 
Azərbaycan və talış dillərində 
yazıb yaradan 128 şair və nasi-
rin yaradıcılığından seçmələrin 
toplandığı “Gəl bizim yerlərə...” 
adlı kitabın təqdimatı da olub.

Çıxışlarda ölkəmizdə ya-
şayan etnoslar arasında mul-
tikultural, tolerant, həmrəylik 
münasibətlərinin hökm sürdüyü 
bildirilib, ilk dəfə olaraq belə 
formatda nəfis tərtibatlı, yüksək 

poliqrafik üslubda buraxılmış 
toplunun bölgə yazarlarına 
dəyərli hədiyə olduğu vurğula-
nıb.

Azərbaycan və talış 
dillərindəki ədəbi nümunələrdə 
Azərbaycan, Vətən, torpaq 
məhəbbəti, şəhidlərə hörmət, 
dünyaya, insana sevgi, nəcib 

insani duyğuları tərənnüm edən 
şeir, hekayə və esselərin əsas yer 
tutduğu qeyd olunub.

Tədbir iştirakçısının hər 
birinə QHT tərəfindən kitab 
və cənub bölgəsinin tarix, 
mədəniyyət, iqtisadiyyat, məişət 
və turizminə dair audio-video 
disklər hədiyyə edilib.

Muğam Televiziya müsabiqəsinin növbəti 
ünvanı Xəzər və Abşeron rayonları oldu


